O GALO DE PORTUGAL
de
Álvaro Cunqueiro

Sempre lle ouvín falar a meu señor amo Merlín con moito respecto da antiga cidade de Braga, de onde era nativo, e nela tiña rico apousento nun pazo da rúa dos Confidentes, un xentil cabaleiro portugués, de fina nobreza e moitos posibles, don Esmeraldino da Cámara Mello de Lima, vizconde de Ribeirinha. Foi iste don Esmeraldino vizconde, polo que dil teño escoitado a un seu criado de librea i escopeteiro, o home máis fermoso de Portugal no seu tempo, mui lucido de lunares, e cunha mirada tan triste nos grandes e mouros ollos, que parecía, dicen, que cando demoradamente vos miraban, que era coma si unha brétema de escuros aloumiños saíse, pra envolvervos, por entre a azadeante seda das longas perfebas. Con soio ista mirada espertaba grandes amores, pro aínda lle axudaba o que era pequeno e mui xeitoso de movimentos, convidador i engalanos de mérito a vontade mui doada. ( …)
…pra non perder a conta das fazañas mandou cravar na porta do seu pazo un ferro brizado, e colgou dil unha pequena táboa de caoba na que iba marcando os triunfos de Venus, faguendo il mesmo cunha navalliña o sinal dunha aspa. Disto gostaban os bracarenses, que deseguida se puñan a seguirlle os pasos ó vizconde, a discutir de quen sería a dama caída, (…)

Estaba o vizconde de Ribeirinha mui feliz no seu trato e boato, encumado por amoroso en todo Portugal, cando chegou a Braga unha compañía italián de ópera, i o maior adorno que traguía era unha tal primadona signorina Carla, loira, desvestida e trinadora. Xa na pirmeira función fíxose presentar don Esmeraldino, quen tiña platea con reposteiro no teatro, i aconteceu que a cantante Carla era mui dada a xoias. Don Esmeraldino puxo a traballar pra il a tódolos xoieiros de Portugal, tal que signorina Carla puido estrenar tódolos días un escaparate. Da Fonda Suíza ao teatro e do teatro á Fonda Suíza, levaba e traguía o fidalgo á fermosa, e aínda mandou forrar de verde a carroza, que verdes eran os ollos de Carla e verde a súa color favorita; houbo guitarras sob os balcós da tiple, merendas nos xardís do vizconde, e deloutras moitas finezas i agasallos. E Braga enteira non dormía, indo e vindo consultar a táboa de caoba, por si estaba nela a aspa venérea xa labrada, (…). E cantou por derradeira vez a compañía italián no teatro de Braga a función que chaman «O solicitante de amor», e depediuse pra Oporto, i acudiu don Esmeraldino a darlle adeuses á signorina Carla con beixamán i o agasallo dun abano envariñado en ouro, i estivo o cabaleiro no meio da rúa acenando cun pano verde deica a dilixencia dobrou polo Adro da Canela. Seguido dos seus amigos retornou lentamente e con ledo parrafeo don Esmeraldino ao seu pazo, despediuse do séquito, i estaba meia cidade de Braga curiosa na rúa dos Confidentes, i antes de rubir ás súas cámaras, vai o señor vizconde de Ribeirinha e doulle o bastón a un criado, e do peto do chaleque verde, verde coma os ollos de Carla cantora, sacou a ditosa navalliña e labrou na táboa de caoba un aspa máis retorneada e grande que as de costume. I a concurrencia aplaudiu coma no teatro.

Correuse por todo Portugal a novidade, i era en toda parte louvada a cortesía lusitana de don Esmeraldino, quen agardou a que Carla se fose pra propalar que tiña habido o que o señor xuez de Abadín chamaba «retracto de colindantes». E axuntado en sesión o Estamento Nobre, acordouse faguer homaxe a tanta cortés cabaleiría, diña de tempos antergos, e foi unha diputación de Lisboa a Braga, presidida por un marqués que en Évora, entre andaluzas e portuguesas, tallaba tanto cáseque coma don Esmeraldino en Braga, e aínda que a vella señoría de Braga non quixo, por non alarmar, asistir ao homaxe, estaban os populares de festa por rúas e prazas. I aconteceu que don Esmeraldino agasallou aos seus pares cun refresco, i aplaudía o pobo na rúa, e acordaron os tidoados saír ao balcón a agradecer os vivas, e don Esmeraldino estaba pálido coa emoción, i o marqués de Évora, parecéndolle que era xusto ceder paso ao vizconde, quitándose a chistera de tres fibelas, berrou:

-¡Por Braga dúas veces primada! ¡Aquí está o galo de Portugal!

E naquel intre, don Esmeraldino púxose roxo, azul, marelo, rompeu coma foguete, e convertiuse en galo: nun galo mui fermoso e logrado de crista e rabilongo, que voou dun balcón a outro e rematou pousándose no ferro onde, coma anuncio de mesón inglés, colgaba a táboa na que estaban as aspas mil, das amorosas liortas índice completo. (…)
Álvaro Cunqueiro: Merlín e familia, 1955
Editorial Galaxia
Responde ás seguintes preguntas:

1. Busca no dicionario da RAG o significado das palabras subliñadas.
2. Como era o vizconde e por que era famoso?

3. Como era a cantante italiana? 

4. Que fai o vizconde para estar con ela? Con que finalidade? Conségueo.

5. Que lle acontece ao vizconde cando lle an unha homenaxe? É real ou fantástico? Coñeces a historia do galo de Portugal? Búscaa en Google.es.
